
Pwy ydych chi’n ei weld?

Her bwysicaf yr unfed ganrif ar hugain yw dysgu i fyw gyda’n gilydd a chyda’r blaned. Mae’r adroddiad hwn yn rhoi braslun o sut rydym yn byw gyda’n gilydd yng Nghymru yn 2008. 

Mae’r darlun a welwn yn galonogol ar y cyfan. Mae yna deimlad cryf o gyd-berthyn yng Nghymru ac i raddau helaeth rydym yn derbyn pobl o bob math o gefndir. Ond nid yw pawb yn y llun hwn yn cael eu trin â pharch ac urddas.

Daw’r llun o arolwg y Comisiwn Cydraddoldeb a Hawliau Dynol 2008 o’n hagwedd tuag at wahaniaethu, cydraddoldeb a chysylltiadau da. Dyma’r arolwg mawr cyntaf yng Nghymru i ystyried ein hagweddau tuag at oed, hil, crefydd, rhyw, cyfeiriadedd rhywiol, trawsrywedd, anabledd a hawliau dynol. Mae’n rhoi syniad gwell i ni o agweddau pobl Cymru a bydd yn ein helpu i nodi blaenoriaethau i’n helpu i fynd i’r afael ag anghydraddoldeb yn y dyfodol.

Byddwn yn cyflwyno canlyniadau’r arolwg fel diwrnod ym mywyd pobl Cymru. Gobeithiwn y cewch eich ysbrydoli i adeiladu ar yr agweddau cadarnhaol a geir yma ac i ymdrin â’r agweddau negyddol sy’n parhau i niweidio’n bywydau ni oll. Trwy gydweithio gallwn greu Cymru lle mae parch a thegwch yn gwbl ganolog.

Neil Wooding

Comisiynydd Cymru

Kate Bennett

Cyfarwyddydd Cenedlaethol Cymru

Gwawrio i Gymru sy’n newid

Ym mis Rhagfyr 2007, cafodd gwaith ymchwil ei gomisiynu gan y Comisiwn Cydraddoldeb a Hawliau Dynol a oedd newydd gael ei ffurfio. Testun y gwaith ymchwil oedd y newid yn agweddau pobl Cymru tuag at wahaniaethu, cydraddoldeb, hawliau dynol a byw gyda’n gilydd.

Mae’r arolwg yn rhoi cipolwg hynod ddiddorol i ni o Gymru heddiw. Yn gyffredinol mae pobl Cymru’n ddigon bodlon â bywyd, ac mae gweddau

blaengar yn gyffredin. Serch hynny, mae rhywfaint o ragfarnau arwyddocaol yn parhau.

Er enghraifft, mae yna gydsyniad cyffredinol helaeth y dylai fod hawl gan bawb i gael eu trin â pharch, urddas a thegwch gan ddarparwyr  wasanaethau cyhoeddus. Nid yw’r rhan fwyaf o’r rhai a holwyd yn poeni  m y posibilrwydd o ragor o newydd-ddyfodiaid, gan gynnwys Saeson, yn symud i’w plith.

Ar y cyfan mae dinasyddion hoyw a lesbiaidd yn cael eu derbyn i raddau helaeth - nid yw’r syniad o gyflogi pobl lesbiaid neu hoyw fel athrawon ysgol gynradd yn broblem i’r rhan fwyaf o oedolion, a byddent yn disgwyl iddynt gael yr un croeso gan berchnogion llety gwely a brecwast â phawb arall.

Mae’r rhan fwyaf o bobl o’r farn y dylai fod hawl gan gydweithwyr dros 65 oed i barhau i weithio, ac y dylai tadau gael yr un faint o amser o’r gwaith â mamau i ofalu am blant sâl.

Mae rhai rhagfarnau’n parhau, yn enwedig o safbwynt agweddau  egyddol tuag at bobl â chyflyrau iechyd meddwl, sipsiwn-teithwyr a phobl drawsryweddol. Mae llawer o’r ymatebwyr yn ystyried pobl yn y grwpiau hyn yn anaddas i gael eu cyflogi fel athrawon.

Dywedodd nifer arwyddocaol y byddent yn anfodlon pe byddai aelod o’u teulu mewn perthynas hirdymor â rhywun trawsryweddol, rhywun â  hyflwr iechyd meddwl neu sipsi-deithiwr.

Sut y cynhaliwyd yr arolwg

Cynhaliwyd yr arolwg gan arbenigwyr arolygon barn rhyngwladol, GfK NOP rhwng Chwefror a Mawrth 2008, gan gynnal cyfweliadau gyda 1,589 o bobl 16 oed a hŷn ledled Cymru. Roedd y cyfweliadau’n cael eu cynnal ar y ffôn ac yn para tua 20 munud. Cafodd yr ymatebwyr y dewis o gael cyfweliad yn y Gymraeg neu’r Saesneg, yn ogystal ag ieithoedd eraill. Sicrhawyd y gellid cynnwys pobl â nam ar y clyw a namau eraill yn yr arolwg.

Cafodd y data ei bwysoli ar sail rhyw, o safbwynt statws gwaith, oed, ethnigrwydd a rhanbarth etholiadol er mwyn cael sampl cynrychiadol. Roedd yr arolwg yn cynnwys sampl ychwanegol o leiafrifoedd ethnig. Am wybodaeth bellach am y gwaith ymchwil edrychwch ar dudalennau’r Comisiwn yng Nghymru ar ein gwefan: www.equalityhumanrights.com/wales
Gartref

Mae gan y rhan fwyaf o bobl Cymru ymdeimlad cryf o hunaniaeth leol a chenedlaethol, ac mae’r rhan fwyaf yn teimlo’n gyfforddus gyda dyfodiad newydd-ddyfodiaid i’w plith.

Mae pedwar o bob pump o ymatebwyr gwyn Prydeinig a gwyn Cymreig yn teimlo’n gryf eu bod yn perthyn i’w hardal leol - mae hyn yn arwyddocaol uwch nag ymhlith oedolion heb fod yn wyn (63%). Oedolion hŷn, pobl wyn a Christnogion sy’n mynegi’r ymdeimlad cryfaf o berthyn. Mae oedolion  sengl Cymreig - gyda phlant neu hebddynt - yn llai tebygol o deimlo eu bod yn perthyn i’r gymuned o gymharu â pharau sy’n cyd-fyw.

Gofynnwyd i bobl ddweud faint y byddent yn poeni pe byddai pobl o grwpiau penodol yn symud i Gymru. Y grwpiau hyn oedd pobl o Ddwyrain Ewrop, Mwslimiaid, pobl dduon ac Asiaidd, a Saeson.

Dywedodd y mwyafrif (53 %) nad yw hyn yn eu poeni. Serch hynny, mae  leiafrif arwyddocaol yn dweud bod materion mewnfudo yn peri pryder iddynt, a’r grŵp a oedd yn peri’r pryder mwyaf oedd pobl o Ddwyrain Ewrop (32 %) yn symud i Gymru, yna Mwslimiaid (30%), pobl dduon ac Asiaidd (25 %) a mewnfudwyr Saesneg (16 %).

Roedd y rhai a oedd yn poeni fwyaf am newydd-ddyfodiaid o Loegr yn tueddu dod o’r Canolbarth a’r Gorllewin, o bob dosbarth cymdeithasol, a siaradwyr Cymraeg iaith gyntaf. Y grŵp a oedd yn poeni fwyaf am fathau eraill o fewnfudo cynyddol oedd pobl hŷn sy’n byw yn y De Orllewin.

Er bod rhai ymatebwyr yn poeni am effaith mewnfudo ar swyddi a thai lleol, dim ond 22% ddywedodd y byddai’n well ganddynt fyw mewn ardal lle’r oedd y rhan fwyaf o’r bobl yn debyg iddynt.

Siart cylch baneri: Y tair hunaniaeth a ddewiswyd fwyaf gan oedolion Cymru oedd:

Cymreig 58 %

Prydeinig 31%

Saesnig 12%

“ Er yn gadarnhaol ar y cyfan, mae’n amlwg bod rhagfarnau’n bodoli ymhlith lleiafrif arwyddocaol o bobl yng Nghymru. Bydd y Comisiwn yn gweithio’n ddyfal i sicrhau bod ein gwaith i gryfhau cysylltiadau da rhwng pobl wedi ei wreiddio’n gadarn yn y cymunedau. Byddwn yn gweithio gyda sefydliadau cymunedol ac unigolion i gyrraedd y nod hwn”
Neil Wooding, CCHD Comisiynydd Cymru

Alan Meudell (50)

Defnyddiwr gwasanaeth iechyd meddwl

Yn yr ysgol

Trwy ofyn i bobl pwy fyddent yn eu dewis i ddysgu plant ifanc down at wraidd ein hagweddau tuag at ein gilydd.

Cytunodd dros dri chwarter o’r rhai a holwyd fod dynion hoyw a lesbiaid yn addas iawn neu’n eithaf addas i fod yn athrawon ysgol gynradd. Dywedodd 90% fod pobl dduon ac Asiaidd yn addas ar gyfer y swydd hon. 

Ond nid oedd agweddau tuag at bobl hŷn, pobl sy’n dioddef o iselder o dro i dro, sipsiwn-teithwyr a phobl drawsryweddol yr un mor gadarnhaol. Dywedodd mwy na thraean o oedolion Cymru y byddai pobl o’r grwpiau hyn yn anaddas iawn neu’n eithaf anaddas i fod yn athrawon ysgol gynradd.

Roedd o leiaf hanner pobl iau a phobl hŷn o’r farn nad yw pobl sy’n dioddef o iselder o dro i dro yn addas i addysgu - mae hon yn ganran sylweddol uwch na’r grwpiau oed rhyngddynt. Dyma’r unig ran o’r arolwg sy’n dangos mwy o agweddau gwahaniaethol yn y grŵp oedran ieuengaf. Mae dynion yn fwy tebygol na menywod o ddweud bod lesbiaid a dynion hoyw yn anaddas i fod yn athrawon ysgol gynradd. Mae agweddau negyddol tuag at bob grŵp lleiafrifol dipyn mwy cyffredin ymhlith y rhai a adawodd yr ysgol yn ieuengaf. Mae’r rhai sy’n aros yn yr ysgol ac yn parhau gyda’u haddysg lawer mwy tebygol o fod ag agwedd groesawgar a chynhwysol tuag at eraill yn y gymdeithas.

Pwy sy’n addas i fod yn athrawon ysgol gynradd?

Sipsiwn-Teithiwr 37%

Rhywun sy’n dioddef o iselder 40%

Unigolyn trawsryweddol 48%

Unigolyn sy’n hŷn na 70 oed 50%

Unigolyn hoyw / lesbiaidd 78%

Pobl dduon neu Asiaidd 90%

Dynion 94%

Menywod 95%

 “Mae yna gysylltiad amlwg rhwng addysg salach ac agweddau gwahaniaethol. Mae cyrhaeddiad addysgol is yn effeithio’n aruthrol ar gyfleoedd bywyd hefyd. Y neges i’r Comisiwn yw bod angen canolbwyntio ymdrech arwyddocaol ar anfantais a diffyg cyfleoedd addysgol i rai pobl ifanc. Byddwn yn blaenoriaethu gwaith gyda Llywodraeth Cynulliad Cymru a sefydliadau eraill i wella cyfleoedd addysgol i bawb.”
Kate Bennett, CCHD Cyfarwyddydd Cenedlaethol Cymru

Kirby Jones (19)

Yn y gwaith

Yn ôl yr arolwg, ni all pawb yng Nghymru ddisgwyl cael eu trin yn deg yn y gweithle. Dywedodd bron hanner y bobl a holwyd eu bod o’r farn bod menywod yn parhau i gael eu trin yn annheg yn y gwaith oherwydd eu rhyw.

Roedd yr ymatebwyr yn credu’n gryf y dylai trefniadau gofal plant fod yn gyfartal i weithwyr gwrywaidd a benywaidd – cytunodd 90% y dylai fod gan dadau’r un hawl i gael amser o’r gwaith i ofalu am blant sâl â mamau.

Mae mwyafrif llethol oedolion Cymru’n cytuno y dylai fod gan bobl h^yn na 65 oed hawl i barhau i weithio os ydynt am wneud hynny. Dywedodd y mwyafrif eu bod yn credu bod talu isafswm cyflog is i bobl dan 21 oed yn annheg.

Cafwyd safbwyntiau amrywiol gan yr ymatebwyr am yr iaith Gymraeg. Dywedodd pedwar o bob deg fod mantais annheg gan siaradwyr Cymraeg o ran cael swyddi, yn enwedig mewn llywodraeth leol neu gyda lywodraeth y Cynulliad. Mae cyfran debyg o bobl yn credu y dylai cyflogwyr ffafrio pobl sy’n medru’r Gymraeg a’r Saesneg wrth recriwtio. Does ryfedd felly bod siaradwyr Cymraeg a phobl sy’n ystyriedeu hunain yn Gymry lawer mwy tebygol o ffafrio recriwtio dwyieithog ac yn llai tebygol o gytuno bod mantais gan siaradwyr Cymraeg.

Mae mwyafrif bychan o’r farn bod gweithredu cadarnhaol yn deg. Maen nhw o blaid rhoi mwy o fynediad i gymwysterau a hyfforddiant i fenywod, pobl dduon neu Asiaidd heb gynrychiolaeth ddigonol mewn swyddi uwch.

Ond mae nifer sylweddol (43 %) yn credu nad yw ymyriadau o’r fath yn deg. Wrth ddadansoddi’r data, diddorol oedd nodi mai pobl o grwpiau cymdeithasol uwch a rhai a adawodd yr ysgol yn hŷn sydd fwyaf tebygol o fod yn erbyn gweithredu cadarnhaol. Mewn rhannau eraill o’r arolwg, ac mewn gwaith ymchwil arall, mae’r grŵp hwn yn fwy cefnogol i fesurau gwrth-wahaniaethu fel rheol.

Mae 90% o’r farn y dylai fod gan dadau’r un hawl i gael amser o’r gwaith i ofalu am blant sâl â mamau

Mae 49% o’r farn bod menywod yn parhau i gael eu trin yn annheg 

Mae 94% o’r farn y dylai fod hawl gan bobl i weithio y tu hwnt i oedran ymddeol

Mae 55% o’r farn bod talu isafswm cyflog is i bobl dan 21 oed yn annheg

“ Gall gweithredu cadarnhaol fod yn ffordd rymus o fynd i’r afael ag effeithiau gwahaniaethu. Ond mae’r canlyniadau hyn yn dangos y bydd darbwyllo pobl Cymru bod hyn yn ffordd deg o sicrhau newid yn gryn her.” 
Rhian Davies, Pwyllgor Cymru o’r Comisiwn CCHD

Natasha Hirst (28)

Cymryd hoe

Mae’n debyg bod pobl Cymru’n cymdeithasu gyda chylch cynhwysol o ffrindiau a chydnabod.

Dywedodd tua thri chwarter y rhai a holwyd eu bod yn adnabod yn bersonol bobl â chrefydd wahanol, pobl o gefndir hiliol neu ethnig gwahanol, pobl  y’n anabl neu sy’n hoyw, lesbiaidd neu ddeurywiol.

Mae cyfeillgarwch yn pontio’r bwlch oedran – dywedodd 75% fod ganddynt ffrindiau sy’n 20 mlynedd a mwy yn h^yn neu’n iau na nhw. 

Y rhai oedd yn tueddu i fod â’r rhwydweithiau cymdeithasol mwyaf amrywiol oedd pobl ifanc, y rhai mwyaf cefnog, a’r rhai â’r mwyaf o addysg.  Mae agweddau gwahaniaethol leiaf tebygol ymhlith y rhai hynny â’r rhwydweithiau cymdeithasol ehangaf.

Roedd un cwestiwn am berthynas partneriaid yn ddadlennol o ran agweddau cynhenid. Gofynnwyd i ymatebwyr sut y byddent yn teimlo pe bai perthynas yn priodi neu’n cael perthynas hirdymor â rhywun o grŵp    lleiafrifol penodol.

Ni fyddai’r mwyafrif yn poeni dim petai aelod o’r teulu yn cael perthynas gyda rhywun o gefndir ethnig gwahanol, rhywun â chrefydd wahanol neu rywun ag anabledd dysgu. Ond mynegodd chwarter yr ymatebwyr anfodlonrwydd ynglŷn â pherthynas ag unigolyn o’r un rhyw.

Dywed tipyn mwy nag un o bob tri na fyddent yn fodlon pe byddai cariad ei berthynas yn geisydd lloches, sipsi-deithiwr neu rywun â chyflwr iechyd meddwl.

Mae’r rhagfarn waethaf yn ymwneud â phobl drawsryweddol. Dim ond un o bob tri o oedolion fyddai’n fodlon gweld perthynas mewn perthynas hirdymor gyda rhywun trawsryweddol. 

 “ Er bod hawliau cyflogaeth gan bobl drawsryweddol bellach, mae anwybodaeth a rhagfarn eang yn dal i fod ymhlith y cyhoedd ac mae’n rhaid i ni fynd i’r afael â hyn. Er gwaethaf bodolaeth partneriaethau sifil, mae angen newid sylweddol mewn agweddau tuag at barau o’r un rhyw.”

Dr Olwen Williams, Pwyllgor Cymru o’r CCHD

Pa fath o unigolyn fyddai’r ymatebwyr yn anfodlon i berthynas agos ei briodi neu gael perthynas hirdymor â nhw?

Rhywun trawsryweddol 45%

Sipsi/Teithiwr 38%

Rhywun â chyflwr iechyd meddwl 37%

Ceisydd lloches 37%

Rhywun o’r un rhyw 26%

Rhywun ag anabledd dysgu 11%

Rhywun â chrefydd wahanol 8%

Rhywun o gefndir ethnig gwahanol 8%

Sophie Morris (39)

Defnyddio gwasanaethau cyhoeddus 

Mae byw yn y Gymru gyfoes yn golygu cael cryn gysylltiad â  gwasanaethau cyhoeddus - boed yn trefnu i’r cyngor gasglu sbwriel swmpus, hysbysu’r heddlu am drosedd neu dderbyn triniaeth yn yr ysbyty.

Roedd y mwyafrif llethol yn yr arolwg o’r farn y dylai fod hawl gan bawb gael eu trin â pharch, urddas a thegwch wrth dderbyn gwasanaethau cyhoeddus. Dyma’r egwyddorion sydd wrth wraidd y Ddeddf Hawliau Dynol ac mae 93% o’r rhai a holwyd yn cefnogi deddfau’r DU sy’n gwarchod hawliau dynol pobl.

Serch hynny mae cryn gamddealltwriaeth ynglŷn â diben deddfwriaeth o’r fath - dywedodd hanner yr oedolion eu bod yn credu nad yw materion hawliau dynol yn effeithio arnyn nhw’n bersonol.

Efallai nad yw hyn yn syndod gan fod 83% o oedolion Cymru yn teimlo nad yw’r cyhoedd yn dra chyfarwydd â deddfau hawliau dynol. Efallai bod hyn yn egluro pam fod bron i ddau o bob tri oedolyn yng Nghymru yn credu bod hawliau dynol grwpiau lleiafrifol yn bwysicach i’r llywodraeth na’r rheiny o’r person cyffredin.

O ystyried y rhan sydd gan y cyfryngau efallai o lunio barn gyhoeddus,  ae’n ddiddorol mai dim ond 38% o’r rhai a holwyd sy’n credu bod y cyfryngau yn adrodd straeon hawliau dynol yn deg.

“ Dengys yr ymchwil fod gan bobl syniadau rhyfeddol o negyddol am y ffordd y defnyddir deddfau hawliau dynol, er eu bod yn cefnogi’r egwyddorion i’r carn. Mae’n amlwg bod yna le i gyflwyno’r ffeithiau i’r cyhoedd a phwysleisio pwysigrwydd deddfau hawliau dynol i’n bywydau ni i gyd”
Barry Clarke, Pwyllgor Cymru o’r CCHD

Kathleen Williams (84)

Partîwr
Cynllunio’r penwythnos
Er mwyn cael syniad gwell o agweddau’r ymatebwyr gofynnwyd iddynt a ddylai fod hawl gan berchnogion llety gwely a brecwast i wrthod rhoi ystafell i unrhyw grŵp penodol.

Gan gynnwys pobl ag anabledd dysgu, pobl ifanc dan 21 oed, pobl o  grwpiau crefyddol ac ethnig gwahanol, parau hoyw neu lesbiaidd a phobl â chŵn tywys. 

Dywedodd mwy na dwy ran o dair na ddylai fod hawl gan berchnogion llety gwely a brecwast i wahaniaethu yn erbyn unrhyw un trwy wrthod rhoi ystafell iddynt. Ond mae 24% o’r farn ei bod hi’n dderbyniol gwrthod rhoi ystafell i bobl ifanc, tra bod 17% yn credu y dylai fod hawl gyfreithiol i wrthod llety i barau hoyw a lesbiaidd. Roedd yr ystadegau ar gyfer grwpiau lleiafrifol yn well, gyda llawer llai’n credu bod gwahaniaethu’n dderbyniol. Dim ond dros un o bob deg o bobl sydd o’r farn ei bod hi’n dderbyniol gwrthod rhoi ystafell i rywun o gefndir ethnig gwahanol neu rywun â chi tywys neu rywun âg anabledd dysgu.

Mae’n debyg bod pobl Cymru’n fwy tebygol o dderbyn parau hoyw a lesbiaidd na phobl yr Alban - yn ôl arolwg diweddar o agweddau cymdeithasol yr Alban, dywedodd tua hanner yr ymatebwyr fod gwrthod rhoi llety i barau o’r un rhyw mewn tŷ llety yn dderbyniol.(1)

Mae gan bobl Cymru agwedd gadarnhaol tuag at fenywod yn bwydo ar y fron yn gyhoeddus. Dywedodd bron i dri chwarter nad yw gweld mamau’n bwydo ar y fron mewn mannau cyhoeddus yn broblem iddynt. Un ystadegyn diddorol oedd bod cyfran oedolion yr Alban a oedd yn gyffyrddus yn yr un sefyllfa (Arolwg Agweddau Cymdeithasol yr Alban) yn is o lawer, sef 57%.(1)

 “ Mae’n anghyfreithlon i fusnesau – gan gynnwys banciau, asiantau

tai a llety gwely a brecwast – i wrthod cwsmeriaid hoyw ac mae’n

galonogol gweld bod barn pobl Cymru’n cyd-fynd yn gyffredinol â’r

gyfraith. Ond mae cael eich gwrthod yn eich brifo i’r byw ac yn peri

gofid ac mae’n digwydd i ormod ohonom yng Nghymru.”
Y Parchedig Aled Edwards, Pwyllgor Cymru o’r CCHD

Mike Tang (22)

Ar ôl ysgol

Wrth i bobl ifanc adael y system addysg maen nhw’n wynebu sawl her wahanol yn y byd mawr, a gall agweddau negyddol a thybiaethau pobl eraill fod yn rhan fawr o hynny.

Rydym eisoes wedi gweld mai pobl ifanc yw’r grŵp y mae’r rhan fwyaf o  bobl o’r farn y gellid eu gwrthod yn gyfreithlon rhag cael ystafell mewn llety gwely a brecwast. Doedd yr ymateb fawr gwell mewn rhannau eraill o’r arolwg chwaith, gan i dri chwarter o oedolion Cymru gytuno bod ymddygiad pobl ifanc yn waeth heddiw nag yn y gorffennol ac nad ydynt yn parchu pobl hŷn.

Nid pobl hŷn yn unig oedd â’r farn hon chwaith - mae’r bobl ieuengaf a holwyd yr un mor debygol o gytuno â’r ddau ddatganiad hwn â phawb arall. Ond mae diffyg parch yn gyffredinol rhwng un genhedlaeth a’r llall.  Dywedodd dros hanner yr ymatebwyr fod diffyg parch gan bobl hŷn tuag at bobl ifanc, ac mae dau o bob tri yn credu nad yw oedolion yn gwrando digon ar safbwyntiau pobl ifanc. Dywedodd traean o’r holl bobl ifanc a holwyd eu bod yn teimlo nad oes neb yn gwrando arnynt.

“ Rhaid i ni gydnabod bod cysylltiadau da yn mynd y tu hwnt i

ethnigrwydd a hil, er bod y rhain yn bwysig wrth reswm. Er mwyn

creu cymdeithas lewyrchus a gwirioneddol gynhwysol rhaid i ni

fyw a rhyngweithio’n hapus gyda’n gilydd, gan gynnwys pobl o

genedlaethau ac oedrannau gwahanol. Bydd y Comisiwn yng

Nghymru’n gweithio’n galed gyda sefydliadau eraill er mwyn

mynd ati i wella cyfathrebu, dealltwriaeth a pharch rhwng pobl

ifanc a phobl hyn.” 
Liz Withers, Pwyllgor Cymru o’r CCHD

Does unman yn debyg i gartref 

Yn draddodiadol mae’r cartref yn fan preifat lle nad oes croeso i ymyrraeth o’r tu allan.

Adlewyrchir hyn, i ryw raddau, mewn agweddau tuag at drais domestig. Gofynnwyd i’r ymatebwyr a ddylid ymdrin â thrais domestig fel mater preifat yn hytrach na chan yr heddlu. Mae dau o bob tri’n anghytuno, ond mae lleiafrif arwyddocaol (19%) o’r farn mai mater y dylid ei drin yn breifat yw hwn. Dynion, pobl hŷn a phobl o grwpiau ethnig heb fod yn wyn sydd fwyaf tebygol o feddwl na ddylid cysylltu â’r heddlu.

Serch hynny, ceir cydnabyddiaeth glir nad yw trais domestig yn dderbyniol yn gymdeithasol. Cytunodd 97% o oedolion Cymru nad yw bwlio neu fwrw partner byth yn dderbyniol dan unrhyw amgylchiadau. Mae’r ymateb hwn yn gyffredin i bob dosbarth cymdeithasol, pob grŵp oedran a phob lleoliad ac mae’n dangos bod trais domestig yn cael ei weld yn gyffredinol fel rhywbeth annerbyniol.

Bydd 1 o bob 4 menyw yn dioddef trais domestig rywbryd yn ystod eu bywydau
Trais domestig yw prif achos marwolaeth menywod rhwng 19 – 44 yn fyd-eang
Yng Nghymru a Lloegr, mae 2 fenyw yn cael eu lladd bob wythnos ar gyfartaledd gan eu partneriaid neu’u cynbartneriaid gwrywaidd.

Mae priodas dan orfod a ‘thrais’ er anrhydedd’yn dal i fod yn faterion

allweddol
 “ Mae’r agweddau a welwn yn yr arolwg yn galonogol gan ei bod yn

ymddangos nad yw trais domestig yn dderbyniol yn y gymdeithas

o gwbl. Ond mae’r ffaith fod hyn yn dal i fod mor gyffredin, ac nad

yw bron un o bob pump yn ei ystyried yn drosedd yn broblem fawr i

fenywod, plant a chymdeithas yn ei chyfanrwydd.”
Clifton Robinson, Pwyllgor Cymru o’r CCHD

Yfory

Mae’r darlun a geir o’r gwaith ymchwil hwn ar bobl Cymru yn gadarnhaol ar y cyfan. Mae nifer helaeth ohonom yn hapus i fyw, gweithio a chymdeithasu gydag amrywiaeth eang o bobl, a’u croesawu i’n teuluoedd. Er hynny mae yna ragfarnau arwyddocaol a sylfaenol yn parhau.

Mae gan y rhai sy’n darparu gwasanaethau cyhoeddus gyfraniad  hollbwysig i’w wneud er mwyn creu Cymru well. Mae’r Comisiwn yn awyddus i weithio gyda sefydliadau ac unigolion i helpu i wella’r gwasanaethau hyn.

Dau ganlyniad allweddol sy’n deillio o’r gwaith ymchwil yw bod:

· Y bobl â’r rhwydweithiau cymdeithasol ehangaf yw’r rhai lleiaf


tebygol o fod ag agweddau gwahaniaethol
· Y bobl sy’n aros yn yr ysgol ac yn parhau gyda’u haddysg yw’r rhai


sy’n llawer mwy tebygol o dderbyn a chynnwys pobl eraill.

Rydym yn benderfynol o adeiladu ar y canfyddiadau hyn er mwyn mynd

ati i greu Cymru gyfartal a chytûn.

Pwy ydyn ni’n ei weld?
Alan Meudell
“ Dw i’n meddwl bod anwybodaeth ynglŷn â phobl â chyflwr iechyd meddwl yn arwain i anesmwythdra o fod o’u hamgylch. Mae amgyffrediad cyffredinol ein bod ni ddim yn ddisglair iawn ac bod rhai ohonom, efallai yn beryg i’r cyhoedd. Mae angen i’r gymdeithas fod yn fwy hyddysg.”
Kirby Jones
“ Dw i’n falch i gael fy ngalw’n Sipsi. Mae’n golygu eich bod yn rhan o deulu enfawr. Dw i’n byw mewn tŷ yn awr, ond Sipsi ydw i o hyd a mae gen i iaith a diwylliant cyfoethog. Mae angen i’r gymuned ehangach ddeall ein diwylliant ac fydd hyn yn dileu unrhyw fythau negyddol neu stereoteipiau sydd efallai ganddynt.”
Sophie Morris
“ Dw i wedi fy nerbyn gan fy nheulu, ffrindiau a chymdogion a dw i wedi gallu byw bob dydd yn yr un modd â chynt. Ond, alla i ddim ond teimlo os na fydd y gwasanaethau meddygol yn cydnabod yr anghenion penodol sydd gan bobl trawsryweddol, sut y gall gyflogwyr a gwasanaethau barchu fy anghenion.”
Nod y Comisiwn Cydraddoldeb a Hawliau Dynol yw lleihau anghydraddoldeb, dileu gwahaniaethu, meithrin cysylltiadau da rhwng pobl, a hyrwyddo ac amddiffyn hawliau dynol.

Am ragor o wybodaeth neu i gysylltu â ni, ewch i’n gwefan: www.equalityhumanrights.com

neu ffoniwch ein llinell gymorth:

Ffôn: 0845 604 8810

Ffôn tesun: 0845 604 8820

Ffacs: 0845 604 8830

Gallwch weld yr adroddiad hwn a chael rhagor o wybodaeth yn: www.equalityhumanrights.com/wales
Gallwch gael copi drwy anfon e-bost at y Comisiwn yng Nghymru: wales@equalityhumanrights.com

Troednodyn

(1) Dylid ymdrin ag unrhyw gymhariaeth rhwng yr ymchwiliad hwn ag

Arolwg Ymagweddau Cymdeithasol Yr Alban â pheth ochelgarwch

o achos dulliau arolwg gwahanol.
